
Trantsizioa amaitzear da

E gunotan hil da Adolfo Aristarain, 
zinema zuzendari argentinar eza-
guna. Aristarainek Manuel Vázquez 

Montalbánen Carvalho pertsonaian oi-
narritutako serie aski itsusi bat egin 
zuen. Ez zen MVMren gustukoa izan: 
“Inoiz ez da horrenbeste titi erakutsi 
fundamentuzko arrazoirik gabe”, esan 
omen zuen idazleak. Gero, bere gisako 
mendekua gauzatu zuen: Asesinato en 
Prado del Rey izeneko nobela labur bat 
idatzi zuen, zeinean Arakistain izene-
ko zinema zuzendari bat hiltzen baita, 
dekoratu bat gainera erorita. Hilotza 
aurkitzen dutenean, lili sorta bat dau-
ka brageta irekian. Liburu horren bila 
apalategian ari nintzela, MVMren beste 
liburu bat erori zitzaidan eskuetara: Mis 
almuerzos con gente inquietante. Libu-
rua 1984koa da. 21 elkarrizketa biltzen 
ditu, Trantsizioa deitu den prozesu po-
litiko horretako horrenbeste pertsona 
esanguratsurekin: Fraga, Martín Villa, 
Ferrer Salat, Bandres, Alfonso Cortina, 
Carmen Romero…

21 horietatik (22, idazlea bera kon-
tatzen badugu), gaur sei baino ez daude 
bizirik, hau da, ehuneko 70 baino gehiago 
hilik daude. Uste dut De Gaullek esan zue-
la konfliktoek irauten dutela ezagutu zi-
tuztenak bizirik dauden bitartean; hortaz, 

orain bai, orain esan dezakegu Trantsi-
zioa amaituta edo amaitzear dela, gutxie-
nez. Orain beste batean gaudela dirudi. 
Beste trantsizio bat, nora edo zertara? 
Nekez zerbait hobeagora.

Egunotan hil da, halaber, Ortzi, Tran-
tsizio garaiko irudi ikonikoenetako ba-
ten protagonista, ukabila goian Madrilgo 
Kongresuan.

Oraintxe hil da Carlos Garaikoetxea. 
Vázquez Montalbánek bere liburua ida-
tzi zuenean Garaiko EAEko lehendaka-
ria zen. Idazleari ez zitzaion aski inkie-
tagarria irudituko, edo Garaikok egiteko 
hobeak edukiko zituen; kontua da liburu 
hartan ez zela agertu; baina ager zite-
keen, hura ere Trantsizioko protagonis-
tetako bat izan zelako.

Egunotan asko eta ongi idatzi da Garai-
kori buruz. Horrek ematen du pertsonaia-
ren garrantzia historikoaren tamaina. Go-
raipatu dira haren bertuteak, gehienetan, 
baina egon da pertsonaia kritikatu duenik 
ere. Gauza ganorazko gutxi gainera neza-
ke nik; horregatik, agian nire inpresioa 
baino ez den detaile txiki hau: navarris-
tek onartuko zuten, ausaz, Euskadira emi-
gratutako lehendakari iruindar bat; ezin 
eraman izan dute, ordea, Ajuriaenean ze-
goenean ere iruindar izateari sekula utzi 
ez zion EAEko lehendakari bat. 

edu zelaieta anta
irakaslea eta 

Erresistentzia-saioak IV:  
lotsaren inbokazioa

D eslilurak liluratzen gaituen hone-
tan, gero eta gehiago fidatzen gara 
mesfidantzaz. Poema baten hasie-

ra izan zitekeen, baina igogailu bateko 
mantra unilaterala izan da: parean suer-
tatu zaidan gizona, nik deus ere galdetu 
gabe, todo-es-una-puta-vergüenza- hasi 
da. Nahiko gizonki, bidenabar.

Mantrak, hinduismoan eta budismoan, 
formula mistikoak omen dira jainkoa in-
bokatzeko. Gurean ere inbokazioa prak-
tikatzen bide da, gero eta gehiago: lotsa-
rena, lotsarik gabe. Maiz, mantran edo 
ustezko salaketan dabilen hori izaten da 
lotsagarriena. Eta joera soziala ikusita, 

bertze erresistentzia-saio bat proposa-
tzea erabaki dut: uste(z) kritikoa den 
marmar akritikoari muzin egitea.

Izan ere, kexa automatikoak ez du pen-
tsamendurik edota ekintzarik behar; aski 
du ohiturarekin eta hedatzeko giro apro-
pos batekin. Konformismoak, kapitalis-
moak bezalaxe, badaki larrua mudatzen. 
Bai baikortasun faltsuarekin, bai ezkor-
tasun performatiboarekin.

Kritika, hitzaren jatorrian, alea lastotik 
bereiztea omen zen. Egungo iritzi-emai-
le batzuek, ordea, dena egiten dute lasto. 
Dena gorozki. Dena –igogailuko perfor-
manceak barne– lotsagarri. 

